
ᑐᓴᒐᒃᓴᖅ 

ᑲᑎᒪᔨᓕᒫᑦ ᑲᑎᒪᓂᖓᑦ ᓇᓗᓇᐃᔭᐃᓯᒪᔪᖅ ᐱᓗᐊᖅᑐᓂᒃ ᒐᕙᒪᒃᑯᑦ ᓯᕗᓪᓕᐅᑎᔪᒪᔭᖏᑦ 
ᓂᕈᐊᖅᑕᐅᓯᒪᒋᐊᓐᖓᖅᓯᒪᔪᑦ  

ᖃᒪᓂ'ᑐᐊᖅ, ᓄᓇᕗᑦ (ᔫᓂ 17, 1999) - ᓄᓇᕘᑉ 19 ᒪᓕᒐᓕᐅᖅᑎᖏᑦ ᐱᔭᐄᓚᐅᕐᒪᑕ ᓯᕗᓪᓕᐹᒥᒃ ᑲᑎᒪᔨᓕᒫᑦ 
ᑲᑎᒪᓂᕆᔭᖓᓐᓂᒃ ᑎᓴᒻᒥᐅᑎᓪᓗᒍ ᐅᓐᓄᓴᒃᑯᑦ ᓇᓗᓇᐃᖅᓯᓪᓗᑎᒃ ᑕᑯᓐᓈᓗᐊᕈᒪᓪᓗᑎᒃ ᐃᓱᒫᓗᑎᒋᔭᐅᓯᒪᔪᓂᒃ 
ᐃᓕᓐᓂᐊᖅᑐᓕᕆᓂᕐᒥ, ᖃᓄᐃᔾᔪᑎᖃᓗᐊᓐᖏᓂᖅᓴᓂᒃ ᓄᓇᓕᐅᔪᓂᒃ, ᓇᒻᒥᓂᖅ ᐱᔪᓐᓇᓂᖅᓴᐅᔪᓂᒃ ᐊᒻᒪᓗ 
ᐱᔭᕆᐊᑭᒃᓕᑎᖅᓯᒪᓂᖅᓴᐅᔪᒥᒃ ᒐᕙᒪᖃᕈᒪᓪᓗᑎᒃ.  

ᐱᖓᓱᓂᒃ ᐅᓪᓗᓂᒃ ᑲᑎᒪᓯᓚᐅᖅᑐᑦ ᐊᖅᑭᒃᓱᐃᔪᒪᓪᓗᑎᒃ ᓯᕗᓪᓕᐅᑎᔪᒪᔭᖏᓐᓂᒃ. ᓴᓐᖓᒃᑎᒃᑲᓐᓂᕈᑕᐅᓂᐊᖅᑐᓂᒃ 
ᑭᒻᒥᕈᒻᒥ ᑲᑎᒪᓂᐅᓚᐅᖅᑐᒥ ᐋᖅᑭᓱᐃᓪᓗᑎᒃ ᕿᑎᖓᓂ ᐊᐃᑉᐳᕉᑉ, ᑕᐃᑲᓂᓗ ᓯᕗᓕᖅᑎ ᐊᒻᒪᓗ ᒥᓂᔅᑕᐅᖃᑎᒌᑦ 
ᓴᖅᑭᑦᓯᓚᐅᕐᒪᑕ ᖃᑦᓯᑲᓪᓚᓐᓂᒃ ᑐᕌᕈᒪᔭᒥᓐᓂᒃ ᓄᓇᕘᑉ ᒐᕙᒪᒋᓕᖅᑕᖓᓂ ᓄᑖᒥ.  

"ᐱᔪᓐᓇᖅᓯᓂᕗᖓᑦ ᐃᓘᓐᓇᖏᑕ ᑲᑎᒪᔨᓕᒫᑦ ᑕᑯᓐᓈᕈᓐᓇᖅᑐᑎᒃ ᐋᖅᑭᒃᓱᐃᕙᓪᓕᐊᓂᕐᒥᒃ ᓯᕗᓪᓕᐅᑎᔪᒪᔭᒥᓐᓂᒃ 
ᐊᑑᑎᖃᒻᒪᕆᓚᐅᖅᐳᑦ," ᐅᖃᓚᐅᖅᐳᖅ ᑭᕕᓐ ᐆᐳᕋᐃᓐ, ᐃᒃᓯᕙᐅᑕᖓᑦ ᑲᑎᒪᔨᓕᒫᑦ.  

ᑲᑎᒪᔨᓕᒫᑦ ᐅᖃᐅᓯᖃᓚᐅᖅᑐᑦ ᐱᒻᒪᕆᐅᓂᖓᓂᒃ ᑲᒪᒋᔭᐅᔭᕆᐊᖃᕐᓂᖏᑕ ᓱᓕ ᑲᒪᒋᔭᐅᓯᒪᓐᖏᑦᑐᑦ ᓲᕐᓗ 
ᐃᒡᓗᓕᕆᓂᖅ ᐊᒻᒪᓗ ᓄᓇᓕᓐᓂ ᐱᓕᕆᕕᒃᓴᖃᕆᐊᖃᕐᓂᖅ ᑲᔪᓯᑦᓯᐊᖁᓐᓇᖁᓪᓗᒋᑦ ᑭᓐᖒᒪᕙᐅᔪᑦ ᐃᓘᓐᓇᖏᓐᓄᑦ 
ᑎᒥᐅᔪᑦ: ᒪᒃᑯᒃᑐᑦ, ᐃᓐᓇᐃᑦ ᐊᒻᒪᓗ ᐃᓐᓇᒻᒪᕇᑦ.  

ᐱᓗᐊᖅᑐᖅ ᐊᖏᖃᑎᒌᒍᑕᐅᔪᖅ ᐃᓘᓐᓇᖏᓐᓂᑦ ᒪᓕᒐᓕᐅᖅᑎᓂᑦ ᐱᔪᒪᔭᐅᓂᖓᓂᒃ ᐱᕙᓪᓕᐊᑎᑕᐅᔭᕆᐊᖃᕐᓂᖓ 
ᐃᓕᓐᓂᐊᕐᓂᐅᑉ ᓄᓇᕘᒥ. ᖃᒪᓂ'ᑐᐊᒥ ᒪᓕᒐᓕᐅᖅᑎ ᒋᓕᓐ ᒪᒃᓖᓐ ᐅᖃᓚᐅᖅᑐᖅ, "ᐃᓚᖓᑦ ᒥᓂᔅᑕᐅᔪᑦ 
ᑐᓴᑦᓯᐊᓚᐅᖅᑕᖓᑕ ᑐᑭᓯᓪᓗᒍ ᒪᓕᒐᓕᐅᖅᑎᑐᐃᓐᓇᕐᓂᑦ ᐱᔾᔪᑎᖃᖅᑐᖅ ᒪᒃᑯᒃᑐ ᓄᓇᕘᒥ 
ᐃᓕᓐᓂᐊᕋᒃᓴᖃᑦᓯᐊᕆᐊᖃᕐᒪᑕ ᐃᓚᖃᐅᖅᑐᒥᒃ ᐱᔪᓐᓇᕆᐊᖃᖅᑕᖏᓐᓂᒃ ᒪᑭᒪᔾᔪᑎᒃᓴᓄᑦ ᒫᓐᓇᐅᓕᖅᑎᓪᓗᒍ, 
ᑭᓯᐊᓂᑦᑕᐅᖅ ᐃᓚᖃᕐᓗᓂ ᐊᔾᔨᐅᖏᑦᑐᓂᒃ ᖃᐅᔨᒪᔭᐅᔭᕆᐊᖃᖅᑐᓂᒃ ᓄᓇᒋᔭᑦᑎᓐᓂ."  

ᐊᓯᖏᑦ ᐅᖃᐅᓯᐅᔪᑦ ᐃᓚᖃᓚᐅᕆᕗᑦ ᐅᖃᐅᓯᖃᖅᑐᑎᒃ ᐱᓗᐊᖅᑐᓂᒃ ᐊᐅᓚᔾᔪᑎᒃᓴᓅᖓᔪᓂᒃ ᒐᕙᒪᒃᑯᓐᓂ, 
ᐃᓚᖃᖅᑐᑎᒃ ᐊᑭᑐᔫᑎᓄᑦ ᐸᕐᓇᐃᔭᐅᑎᓂᒃ ᐋᖅᑭᒃᓱᐃᓂᕐᒥᒃ ᐊᒻᒪᓗ ᓯᐊᒻᒪᖅᓯᒪᓂᖓᓂᒃ ᒐᕙᒪᐅᑉ.  

ᓯᕗᓕᖅᑎ ᐹᓪ ᐅᑲᓕᖅ ᐅᖃᓚᐅᖅᑐᖅ, "ᑖᓐᓇ ᑲᑎᓐᖓᓂᕆᔭᕗᑦ ᐱᔪᓐᓇᑎᑦᓯᓯᒪᕗᖅ ᐊᑐᐃᓐᓇᐅᑎᑦᓯᓪᓗᓂ 
ᐱᒻᒪᕆᐅᔪᒥᒃ ᐅᐸᓗᖓᐃᔭᕐᓂᐅᔪᒥᒃ ᐊᒻᒪᓗ ᐃᓱᒪᓯᐅᖃᑎᒌᖕᓂᕐᒥᒃ. ᐊᑐᕐᓂᐊᖅᑕᕗᑦ ᑕᒪᓐᓇ ᐊᐅᒡᒍᓯᒥ, 
ᒥᓂᔅᑕᐅᖃᑎᒌᑦ ᑲᑎᒪᓕᖅᑲᑕ ᐅᒃᑯᓯᒃᓴᓕᖕᒥ ᐋᖅᑭᓱᐃᒻᒪᕆᓕᕐᓗᑎᒃ ᑎᓕᔭᐅᓯᒪᓂᖓᓐᓄᑦ ᓇᓗᓇᐃᔭᐅᑕᐅᔪᒥᒃ 
ᑖᓐᓇᓗ ᑐᑭᒧᐊᒍᑎᒋᓂᐊᕋᑦᑎᒍ ᑖᒃᑯᓇᓂ ᐊᕐᕌᒍᓂ ᑕᓪᓕᒪᓂ (5) ᖃᐃᔪᓂ."  

ᖃᑦᓯᑲᓪᓚᐃᑦ ᖃᓄᐃᓕᖓᓂᐅᔪᑦ ᐊᒻᒪᓗ ᐃᓱᒪᓕᐊᖑᓚᐅᖅᑐᑦ ᐋᖅᑭᒃᑐᑎᒃᓗ ᑲᑎᒪᓂᐅᔪᒥ:  

ᐃᓕᐅᕆᓂᖅ ᐃᓕᓐᓂᐊᓂᕐᒥᒃ ᐊᒻᒪᓗ ᐋᓐᓂᐊᖃᓐᖏᓂᖅᓴᐅᔪᓂᒃ ᓄᓇᓕᓐᓂᒃ  



ᑲᑎᒪᔨᓕᒫᑦ ᐅᖃᐅᓯᖃᓚᐅᖅᑐᑦ ᐱᓇᓱᐊᕈᒪᓂᕆᔭᒥᖕᓂᒃ ᑲᒪᒋᒋᐊᕐᓗᒋᑦ ᐃᓱᒪᓇᖅᑐᑦ 
ᓇᓪᓕᒃᑭᑕᖅᑕᐅᑐᐃᓐᓇᕆᐊᖃᓐᖏᓐᓂᖏᓐᓂᒃ. ᑮᓇᐅᔭᓕᐅᕈᑎᒃᓴᑦ, ᐃᓅᓯᖃᑦᓯᐊᕈᑎᒃᓴᑦ, ᐃᓕᓐᓂᐊᕈᑎᒃᓴᑦᓯᐊᕙᐃᑦ 
ᐊᒻᒪᓗ ᐊᑑᑎᒃᓴᖃᕐᓂᐅᔪᑦ, ᓄᑖᑦ ᐃᓕᖅᑯᓯᑐᖃᕐᒨᖓᔪᑦ ᐱᓇᓱᐊᕋᒃᓴᑦ ᐃᓘᓐᓇᑎᒃ ᐅᖃᐅᓯᐅᖃᑦᑕᓚᐅᖅᑐᑦ 
ᐃᓘᓐᓇᑎᒃ ᐃᓚᒋᔭᐅᔭᕆᐊᖏᑕ ᓴᓐᖓᑎᑉᐊᓪᓕᐊᓂᖏᓐᓄᑦ ᓄᓇᕘᒥ ᓄᓇᓕᐅᔪᑦ. ᑲᑎᒪᔨᓕᒫᑦ ᐅᖃᕆᐊᓚᐅᕐᒥᔪᑦ 
ᒐᕙᒪᒃᑯᑦ ᐱᒻᒪᕆᐅᔪᒥᒃ ᐱᓕᕆᐊᒃᓴᖃᕋᓗᐊᖅᑎᓪᓗᒋᑦ, ᓯᕗᓂᒃᓴᖓ ᓄᓇᕘᑉ ᐊᒻᒪᓗ ᒪᒃᑯᒃᑐᑦ ᑐᓐᖓᕕᖃᓪᓚᕆᖕᒪᑕ 
ᐃᓚᐅᑎᑕᐅᓂᖏᓐᓂᒃ ᐊᒻᒪᓗ ᐃᑲᔪᖅᑐᖅᑕᐅᓯᒪᓂᖏᓐᓂᒃ ᐃᓚᒌᓕᒫᑦ.  

ᐃᓄᕐᐃᑦ ᐃᓕᓐᓂᐊᑎᑦᓯᔨᒃᓴᑦ ᐃᓕᓐᓂᐊᕋᒃᓴᖏᑦ ᐊᒻᒪᓗ ᓄᓇᕘᒥᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᕋᒃᓴᑦ  

ᑲᑎᒪᔨᓕᒫᑦ ᐃᑲᔪᖅᑐᐃᓚᐅᖅᐳᑦ ᐱᒋᐊᖅᑎᑕᐅᓯᒪᔪᓂᒃ ᒥᓂᔅᑕ ᐊᕐᕚᕐᓗᖕᒧᑦ ᐊᒻᒪᓗ ᐱᑯᒧᑦ 
ᓇᓗᓇᐃᖅᓯᔪᒪᓯᒪᑎᓪᓗᒋᒃ ᑮᓇᐅᔭᓂᒃ ᓄᑕᓅᑦ ᐃᓕᓐᓂᐊᕋᒃᓴᓄᑦ ᐃᓕᓇᐃᔨᒃᓴᓄᑦ ᐊᒻᒪᓗ ᓄᓇᕘᒥ 
ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᕋᒃᓴᓄᑦ. ᑖᒃᑯᐊᓗ ᐃᓕᓐᓂᐊᕋᒃᓴᑦ ᐱᔾᔪᑎᖃᓗᐊᕐᓂᐊᖅᑐᑎᒃ ᐸᕐᓇᐃᔭᐃᓂᕐᒥᒃ 
ᐃᓄᓐᓄᑦ ᐃᖅᑲᓇᐃᔮᒃᓴᓄᑦ ᑖᒃᑯᓇᓂ. ᓇᓗᓇᐃᔭᐅᑎᖏᑦ ᐃᓕᓐᓂᐊᕋᒃᓴᑦ ᓴᖅᑭᑕᐅᓂᐊᖅᑐᑦ ᒫᓐᓇᕈᓗᒃ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ ᐊᒻᒪᓗ ᐃᓄᓕᕆᔨᒃᑯᓐᓂᑦ.  

ᓯᐊᒻᒪᒃᓯᒪᓂᖅ  

ᐊᒃᓱᒻᒪᕆᒃ ᐃᑲᔪᖅᑐᖅᑕᐅᓚᐅᖅᑐᖅ ᑐᑭᓕᐅᕈᑕᐅᓯᒪᔪᖅ ᓯᐊᒻᒪᖅᓯᒪᓂᖓᓄᑦ ᒐᕙᒪᐅᑉ ᐅᖃᐅᓯᐅᔪᑦ. ᑲᑎᒪᔨᓕᒫᑦ 
ᐱᔪᒪᓂᖃᑦᓯᐊᖅᐳᑦ ᐃᑲᔪᕈᒪᓪᓗᒋᑦ ᓄᓇᕘᒥ ᓄᓇᓖᑦ ᒥᑭᓂᖅᓴᐅᔪᑦ ᑮᓇᐅᓕᐅᕈᑎᒃᓴᓄᑦ ᐊᒻᒪᓗ ᐃᖅᑲᓇᐃᔮᒃᓴᓄᑦ 
ᓴᖅᑭᑦᑐᓄᑦ ᒐᕙᒪᐅᔪᒥᑦ ᖃᒡᓕᒋᐊᕐᓂᖓᒍᑦ ᖃᒃᑯᓄᖓᑐᐃᓐᓇᖅ. ᒪᓕᒐᓕᐅᖅᑎᑐᐃᓐᓇᐃᑦ ᐃᓱᒪᓯᐅᖅᑕᐅᓂᐊᖅᑐᑦ 
ᑕᒪᑐᒧᖓ ᒥᓂᔅᑕᐅᖃᑎᒌᑦ ᑲᑎᒪᓚᐅᖅᑎᓪᓗᒋᑦ ᓂᐊᖁᓐᖒᒻᒥ ᓄᖑᑎᓪᓗᒍ ᔫᓂ ᐅᖃᐅᓯᖃᕐᓂᐊᑎᓪᓗᖏᑦ ᒐᕙᒪᒃᑯᑦ 
ᓯᐊᒻᒪᐸᓪᓕᐊᓂᕆᓂᐊᖅᑕᖓᓐᓄᑦ ᐸᕐᓇᐃᔭᐅᑎᓂᒃ.  

ᓂᖏᕋᕐᓂᐅᑉ ᑮᓇᐅᓂᒃ ᐋᖅᑭᒃᓯᒪᓂᖓ  

ᑲᑎᒪᔨᓕᒫᑦ ᐅᖃᕆᐊᒃᑲᓐᓂᓚᐅᖅᑐᑦ ᑲᔪᓯᖁᔨᓪᓗᑎᒃ ᐃᑲᔪᖅᑐᖅᓯᒪᔭᒥᖕᓂᒃ ᒐᕙᒪᒃᑯᑦ ᐱᓇᓱᐊᖏᓐᓇᑎᓪᓗᒋᑦ 
ᐱᐅᒥᖅᓴᐅᔪᒥᒃ ᓂᖏᖅᑕᓂᕐᒧᑦ ᑖᒃᓯᓯᑎᒍᑦᕕᓂᖏᖅᑕᐅᑎᑎᒍᑦ ᑮᓇᐅᔭᒃᓴᓂᒃ ᒐᕙᒪᑐᖃᒃᑯᓐᓂᑦ, ᒥᑭᒃᓕᕙᓪᓕᖁᓪᓗᒍ 
ᑕᑎᖃᕐᓂᖓᑦ ᓄᓇᕗᑦ ᒐᕙᒪᒃᑯᑦ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᕆᕙᒃᑕᒥᖕᓂᑦ.  

ᒪᓕᒐᕐᓂᒃ ᐋᖅᑭᒋᐊᕆᔨᑦ ᑲᒥᓴᓐ  

ᒪᓕᒐᓕᐅᖅᑎᓕᒫᑦ ᓈᒻᒪᒃᓴᓚᐅᖅᑐᑦ ᖃᓄᐃᓕᖓᓂᒃᓴᖓᓂᒃ ᑐᒃᓯᕋᐅᑕᐅᓯᒪᔫᑉ ᒪᓕᒐᕐᓂᒃ ᖃᐅᔨᓴᕐᓂᐅᓂᐊᖅᑐᒧᑦ 
ᑲᒥᓴᒋᔭᐅᓂᐊᖅᑐᓂᒃ, ᑕᒪᓐᓇᓗ ᐋᖅᑭᒃᑕᐅᕙᓪᓕᐊᔪᖅ ᑲᔪᓯᑎᑕᐅᖁᓪᓗᒋᑦ ᓄᓇᕘᒥ ᒐᕙᒪᒃᑯᑦ ᓇᓗᓇᐃᖅᓯᒪᔭᖏᑦ 
ᓄᓇᕗᒥ ᑎᒥᐅᔪᓄᑦ ᒪᓕᒐᖁᑎᖏᑦ ᓈᒻᒪᓂᖅᓴᐅᖁᓪᓗᒋᑦ ᓄᓇᕘᒧᑦ. ᓇᓗᓇᐃᖅᑕᐅᒋᐊᓚᐅᖅᑐᖅ 
ᐃᓚᐅᔭᕆᐊᖃᕐᓂᖓᑦ ᐃᓐᓇᒻᕇᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᒋᔭᐅᑎᑕᐅᓂᐊᕐᒪᑕ ᑲᒥᓴᓐ 
ᐱᓕᕆᐊᖁᒃᓴᖏᓐᓄᑦ. ᓴᖅᑭᔮᖅᑎᑦᓯᓂᐊᖅᑐᑦ ᐊᒻᒪᓗ ᑐᒃᓯᕋᕐᓂᐊᖅᑐᑎᒃ ᖃᒃᑯᓇᓐᖓᑐᐃᓐᓇᖅ ᐃᓚᒋᔭᐅᖁᔭᐅᔪᓂᒃ 
ᒫᓐᓇᖁᓗᒃ.  

ᒐᕙᒪᒃᑯᑦ ᓴᖅᑭᔮᑦᓯᐊᕐᓂᖓᑦ  

ᒪᓕᒐᓕᐅᖅᑎᓕᒫᑦ ᐊᖏᖃᑎᒌᓚᐅᖅᑐᑦ ᒫᓐᓇᐅᔪᖅ ᐱᐅᓯᕆᔭᐅᕙᒃᑐᖅ ᓂᕈᐊᖅᓯᑎᓪᓗᒋᑦ ᓯᕗᓕᖅᑎᒥᒃ 
ᑕᐃᒪᐃᓕᖓᑐᐃᓐᓇᓂᐊᕐᒪᑦ ᐃᓄᒋᔭᖓ ᓴᖅᑭᔮᖏᓐᓇᕈᓐᓇᖁᓪᓗᒍ ᓂᕈᐊᖅᑕᐅᓯᒪᖃᑎᒥᓄᑦ ᒪᓕᒐᓕᐅᕐᕕᖕᒥ. 
ᑲᑎᒪᔨᓕᒫᑦ ᐊᖏᖃᑎᒌᒃᑲᓐᓂᓚᐅᕆᕗᑦ ᕿᑎᖓᓂ ᓂᕈᐊᖅᑕᐅᓯᒪᓂᖏᑕ ᖃᐅᔨᓴᖅᑕᐅᓂᐊᕐᒪᑕ ᒥᓂᔅᑕᐅᖃᑎᒌᑦ 
ᑲᔪᓯᓂᐊᖅᑐᓂᓗ ᑕᒪᓐᓇ ᒐᕙᒪᒃᑯᑦ ᓂᕈᐊᖅᑕᐅᓯᒪᓂᕆᔭᖓᓐᓂ ᑕᕝᕙᓂᑦᓴᐃᓐᓇᖅ.  



ᐊᑭᑐᔫᑎᓄᑦ ᐸᕐᓇᐃᔭᕐᓂᕐᒧᑦ ᐱᐅᓯᖅ  

ᑭᖑᓂᐊᒍᑦ ᓇᓗᓇᐃᖅᓯᓚᐅᖅᑎᓪᓗᒋᑦ ᑮᓇᐅᔭᖁᑎᒃᓴᑦ ᐅᖃᐅᓯᕆᔭᐅᑎᓪᓗᒋᑦ ᑭᖑᓪᓕᕐᒥ ᐊᑭᑐᔫᑎᓄᑦ 
ᐸᕐᓇᐃᔭᓕᕐᒥᒃᐸᑕ ᐃᓚᐅᑎᑕᐅᑦᓯᐊᓂᐊᕐᒪᑕ ᐃᓘᓐᓇᖏᓐᓃᑦᑐᑦ ᓄᓇᕘᑉ, ᑲᑎᒪᔨᓕᒫᑦ ᐊᖏᖃᑎᒌᓚᐅᖅᑐᑦ ᓄᓇᓖᑦ 
ᐃᓱᒪᓯᐅᖅᑕᐅᓂᐊᕐᒪᑕ ᐊᕐᕌᒍᒥ ᐊᕐᕌᒍᒥ ᐊᑭᑐᔫᑎᓄᑦ ᐸᕐᓇᐃᔭᐅᑎᓄᑦ ᑲᔪᓯᓂᐊᖅᑐᒥ ᓰᑏᒻᒪᒥ ᐅᕙᓂ ᐊᕐᕌᒍᒥ. 
ᑲᑎᒪᔨᓕᒫᑦ ᐊᖏᖃᑎᒌᒃᑲᓐᓂᓚᐅᖅᑐᑦ ᐃᔾᔪᑎᖃᖅᑐᑦ ᖃᓄᐃᑦᑑᔭᕆᐊᖃᕐᓂᖏᑦ ᐊᒻᒪᓗ ᐱᐅᓯᕆᔭᐅᔭᕆᐊᓖᑦ 
ᖃᐅᔨᓴᖅᑕᐅᑲᓐᓂᕆᐊᖃᕐᒪᑕ ᒐᕙᒪᒃᑯᓐᓂᑦ, ᓇᓗᓇᐃᖅᑕᐅᓯᒪᖁᓪᓗᒋᑦ ᒥᑭᔫᑕᐅᓂᖅᓴᑦ ᓄᓇᓖᑦ 
ᓇᔭᐅᕕᐅᕙᓪᓕᐊᓂᖏᑦ ᐱᓕᕆᕕᒃᓴᓂᒃ ᑲᔪᓯᑎᑕᐅᓂᐊᕋᓗᐊᕐᒪᖔᑕ.  

ᐃᓕᑕᕆᔭᐅᔾᔪᑎᖏᑦ ᓇᓗᓇᐃᒃᑯᑕᐃᑦ ᓄᓇᕘᒥ ᐊᒻᒪᓗ ᔪᓚᐃ 9 ᕿᑲᕐᓇᖅ  

ᑲᔪᓯᑎᓪᓗᒍ ᐅᑭᐊᒃᓵᒥ ᑲᑎᒪᓂᕆᔭᖓᑦ ᒪᓕᒐᓕᐅᖅᑎᑦ, ᐃᒋᐊᕈᒫᖅᑐᓂᓗ ᑖᓐᓇ ᐊᒃᑑᕙ 20, 
ᑲᑎᒪᔨᕋᓛᖑᑲᐃᓐᓇᓂᐊᖅᑐᓂᒃ ᓴᖅᑭᑦᓯᓂᐊᖅᑐᑦ ᐊᑐᓕᖁᔨᔨᒋᔭᐅᓂᐊᖅᑐᓂᒃ ᓇᓗᓇᐃᒃᑯᑕᕐᓄᑦ 
ᐃᓕᑕᕆᔭᐅᔾᔪᑎᒃᓴᖏᓐᓄᑦ ᓄᓇᕘᑉ ᐃᓚᓕᐅᑎᓂᐊᖅᑐᓄᑦ ᓄᓇᕘᑉ ᓴᐃᒻᒪᑎᖓᓄᑦ ᐊᒻᒪᓗ ᓴᓐᖏᓂᖓᑕ 
ᓇᓗᓇᐃᒃᑯᑕᖓᓄᑦ ᓄᓇᕘᑉ. ᖃᒃᑯᐊᑐᐃᓐᓇᐃᑦ ᐊᐱᕆᔭᐅᓂᐊᖅᑐᑦ ᑭᓱᓂᒃ ᐃᓱᒪᖃᕐᒪᖔᑕ ᓯᕗᓂᐊᒍᑦ 
ᒪᓕᒐᓕᐅᖅᑎᑦ ᑲᑎᒪᓂᖓᑕ . ᑲᑎᒪᔨᓕᒫᑦ ᐊᖏᖃᑎᒌᓚᐅᕐᒥᔪᑦ ᒐᕙᒪᒃᑯᑦ ᐱᓕᕆᕙᓪᓕᐊᓂᐊᕐᒪᑕ 
ᑲᔪᓯᑎᑦᓯᓇᓱᐊᕐᓗᑎᒃ ᔪᓚᐃ 9 ᓄᓇᕘᓕᒫᒧᑦ ᕿᑲᕐᓇᕈᖅᑎᓐᓇᓱᐊᕐᓗᒍ.  

ᐃᓚᖓ ᑲᑎᒪᓂᐅᑉ ᑲᔪᓯᖃᑦᑕᓚᐅᖅᑐᖅ ᓯᓚᒥ ᖃᓂᒋᔭᖓᓂ ᐳᕆᓐᔅ ᕆᕙᐅᑉ. ᖄᖓᒍᑦ ᐱᓕᕆᓂᖏᑕ, ᓯᕗᓕᖅᑎ 
ᐊᒻᒪᓗ ᒪᓕᒐᓕᐅᖅᑎᑦ ᑲᑎᖃᑎᖃᖃᑦᑕᓚᐅᕐᒥᔪᑦ ᓄᓇᓕᒻᒥ ᓯᕗᓕᖅᑎᓂᒃ, ᒪᒃᑯᒃᑐᑦ ᑎᒥᖁᑎᖏᓐᓂᒃ ᐊᒻᒪᓗ 
ᐃᓐᓇᒻᒪᕆᐅᔪᓂᒃ. ᐅᓛᔪᒃ ᐊᑭᓱᒃ, ᓂᕈᐊᖅᑕᐅᒋᐊᓐᖓᖅᓯᒪᔪᖅ ᒪᓕᒐᓕᐅᖅᑎᓄᑦ ᓂᒋᖓᓄᑦ ᕿᑭᖅᑖᓘᑉ, 
ᐅᖃᓚᐅᖅᑐᖅ, "ᑐᓐᖓᓇᕐᓂᖏᑦ ᖃᒪᓂ'ᑐᐊᒥᐅᑦ ᐱᒻᒪᕆᐅᓯᒪᕗᖅ. ᑭᐅᓂᐊᒍᑦ ᐊᒃᓱᕈᕐᓇᖅᑐᓂᒃ ᑲᑎᒪᔾᔪᑕᐅᓚᐅᖅᑐᑦ 
ᑮᓇᐅᔭᓕᕆᓪᓗᑎᒃ ᒪᓕᒐᓕᐅᕐᕕᖕᒥ, ᑲᑎᑦᓱᓇᕐᓂᖅ ᐅᕙᓂ ᓯᓚᑦᓯᐊᖑᑎᓪᓗᒍ ᑭᕙᓪᓕᕐᒥ ᐅᐱᕐᖔᒥ ᐃᑲᔪᓚᐅᖅᑐᖅ 
ᑲᑎᒪᓂᕆᔭᕗᑦ ᑲᔪᓯᑎᑦᓯᔪᓐᓇᓯᐊᖅᑐᓂ ᓂᕆᐅᒋᔭᐅᓯᒪᔪᓂᒃ ᓂᕈᐊᖅᑕᐅᓯᒪᕕᑦᑎᓐᓂ ᐊᒻᒪᓗ ᓄᓇᓕᖁᑎᑦᑎᓐᓂ."  

ᑐᑭᓯᒋᐊᒃᑲᓐᓂᕈᒪᒍᕕᑦ:  

ᑭᕕᓐ ᐆᐳᕋᐃᓐ, ᒪᓕᒐᓕᐅᖅᑎ (ᐊᕐᕕᐊᑦ) 
ᐃᒃᓯᕙᐅᑕᖅ ᑲᑎᒪᔨᓕᒫᓄᑦ 
ᒪᓕᒐᓕᐅᕐᕕᐊ ᓄᓇᕘᑉ 
ᐅᖄᓚᐅᑎᖓ: (867) (867) (ᐃᖃᓗᖕᓂ) 
ᐅᖄᓚᐅᑎᖓ: (867) (867) (ᐊᕐᕕᐊᓂ)  

ᔮᓐ ᑯᐊᒃ  
ᑎᑎᕋᖅᑎᖓᑦ ᒪᓕᒍᓕᐅᖅᑎᑦ 
ᐅᖄᓚᐅᑎᖓ: (867) (867) (867)  

 


